
USHUHUDA WA MAFANIKIO YA UTEKELEZAJI WA MRADI WA; “USHIRIKI WA VIJANA KATIKA NAFASI ZA UONGOZI NA MAAMUZI” ROBO YA NNE
1.0. UTANGULIZI

Mtwara Society Against Poverty (MSOAPO) ni asasi ya kiraia iliyoanzishwa mwaka 2007 na kusajili rasmi mwezi Agosti,2007. MSOAPO imesajiliwa kupitia Wizara ya Maendeleo ya Jamii Jinsia na Watoto (WMJJW) chini ya Sheria Namba 24 ya 2002 ya Mashirika Yasiyo ya Kiserikali na kupatiwa cheti nambari 13NGO/1081. Asasi imesajiliwa kwa ajili ya kufanya kazi katika eneo lote la Mkoa wa Mtwara.

Aidha, asasi imekuwa ikitekeleza Mradi wa Ushiriki wa Vijana katika nafasi za Uongozi na Maamuzi kwa vijana wa kike na kiume wa Kata za; Ziwani, Madimba na Nanguruwe zilipo katika Halamsahauri ya Wilaya ya Mtwara Vijijini. Mradi ni wa muda wa mwaka mmoja (1) kuanzia Desemba 2010 hadi Novemba 2011. Mradi huu unafadhiliwa na taasisi ya The Foundation for Civil Society ya Dar Es Salaam kwa jumla ya fedha za kitanzania zipatazo Shilingi Milioni Thelathini na Nne Laki Sita Thelathini na Tano Mia Tisa na Hamsini 
(TZS. 34, 635,950/=) tu.
2.0. SHUGHULI ZILIZOTEKELEZWA

Katika robo ya nne ya utekelezaji wa mradi; zimefanyika shughuli kuu moja ya msingi ambayo ni:-

· Kufanya Ufuatiliaji na Tathmini ya Mwisho wa Utekelezaji wa Mradi.

Kimsingi ufuatiliaji na tathmini vilifanyika katika kata za utekelezaji wa mradi ambazo ni; Ziwani, Madimba na Nanguruwe kwa kushirikisha vijana (walengwa wa mradi) pamoja na wadau mbalimbali wa maendeleo; wakiwamo watendaji wa vijijiji na kata (VEOs na WEOs) pamoja na Madiwani. Ufuatiliaji na tathmini vilifanyika katika maeneo hayo kwa muda wa siku tano (5)
3.0. MAFANIKIO YALIYOBAINIKA

Katika utekelezaji wa shughuli ya ufuatiliaji na tathmini njia mbili za msingi zilitumika katika kukusanya taarifa kutoka kwa walengwa na wadau wa mradi. Njia na/au mbinu hizo ni pamoja na:-
· Kukusanya taarifa kwa kutumia dodoso/hojaji maalumu

· Majadiliano ya ana kwa ana juu ya mafanikio, changamoto na masuala ya baadae.
· Ramani, Kataa za njia, Takwimu za nyakati, Kalenda za msimu, Uchambuzi wa taasisi, Ramani ya Raslimali Kijinsia, Tathmini ya Uwezo, Majadiliano katika Makundi, Mjadiliano katika makundi mahsusi (wadau), Milinganisho jozi, Milinganisho tete, Majedwali na Mipango kazi. 

Mafanikio ya msingi yaliyotajwa na kubainishwa na washiriki wa ufuatiliaji na tathmini ni pamoja na yafuatayo:-

Kijana:- “Tunashukuru kwa MSOAPO na wafadhili (FCS) kwa kuwezesha utekelezaji wa mradi huu kwani hadi wakati tukifanya tathmini hii tayari kuna vijana wenzetu sita (6) kati yao wawili (2) wa kike na wanne (4) wa kiume ambao wamegombea na kushinda nafasi za uongozi katika Vyama vya Ushirika vya Msingi vya Wakulima katika kata zetu”.
 Mdau:- “Tunawapongeza FCS na MSOAPO kwa kuwajengea uwezo vijana wetu katika Nyanja ya uongozi na matunda ya kazi hiyo yameshaanza kuonekana na kuthibitika baada ya vijana wengi kujitokeza katika kugombea katika uchaguzi wa vyama vya ushirika vya msingi vya wakulima” 

WEO:- “Tumefarijika kuona kwamba vijana wameanza kubadilika kwa kuunda vikundi vya uzalishaji mali na kujishughulisha na michakato ya maendeleo katika maeneo yao hali ambayo haikuwepo kabla ya utekelezaji wa mradi huu”
4.0. CHANGAMOTO ZILIZOJITOKEZA

Kila penye mafanikio hapakosekani kuwepo kwa changamoto za namna moja ama nyingine. Pamoja na mafanikio yaliyopatikana na kubainika kuna changamoto ambazo zimejitokeza ambazo ni:-

· Baadhi ya vijana hawajui kusoma wala kuandika (uwezo mdogo wa kielimu) unaopelekea kutojiamini kugombea nafasi tofauti za uongozi na ngazi za maamuzi katika jamii.

· Baadhi ya vijana wa kiume wana mila na desturi za kurithi wajane hali inayopelekea baadhi yao kupata maamuzi ya virusi vya UKIMWI kutika kwa wajane hao.
· Vijana wengi wanakabiliwa na umasikini uliokithiri hasa wanaoishi katika maeneo ya vijijini.

· Kuongezeka kwa wimbi la vijana kuhama kutoka katika maeneo ya vijijini na kukimbilia mijini (Rural-Urban migration)

· Vijana wengi hawana uelewa wa kutosha kuhusu Sera na Sheria mbalimbali zinazowahusu ikiwa ni pamoja na za maendeleo.

5.0. HITIMISHO

MSOAPO ikiwa taasisi ya inayojishughulisha na harakati za kupambana na umaskini uliokithiri miongoni mwa jamii za Mkoa wa Mtwara, itaendelea kutafuta fursa mbalimbali katika kuhakikisha unajenga uwezo wa wanajamii katika kupambana na changamoto za umaskini uliokithiri. Aidha, utekelezaji wa mradi huu ni miongoni mwa mikakati yake ya kutekeleza dhamira hiyo. Hata hivyo tunaishukuru FCS kwa kukubali kuufadhili mradi huu ambao umesaidia kujenga na kuimarisha uwezo na kujiamini miongoni mwa vijana.

